
清明宴司勋刘郎中别业  

祖咏 

田家复近臣 行乐不违亲 霁日园林好 清明烟火新  

以文长会友 唯德自成邻 池照窗阴晚 杯香药味春  

檐前花覆地 竹外鸟窥人 何必桃源里 深居作隐沦  

汝坟秋同仙州王长史翰闻百舌鸟  

祖咏 

秋天闻好鸟 惊起出帘帷 却念殊方月 能鸣巳后时  

迁乔诚可早 出谷此何迟 顾影惭无对 怀群空所思  

凄凉岁欲晚 萧索燕将辞 留听未终曲 弥令心独悲  

高飞凭力致 巧啭任天姿 返覆知而静 间关断若遗  

花繁上林路 霜落汝川湄 且长凌风翮 乘春自有期  

送丘为下第  

祖咏 

沧江一身客 献赋空十年 明主岂能好 今人谁举贤  

国门税征驾 旅食谋归旋 皦日媚春水 绿蘋香客船  

无媒既不达 予亦思归田  

赠苗发员外  

祖咏 

朱户敞高扉 青槐碍落晖 八龙乘庆重 三虎递朝归  

坐竹人声绝 横琴鸟语稀 花惭潘岳貌 年称老莱衣  

叶暗朱樱熟 丝长粉蝶飞 应怜鲁儒贱 空与故山违  

寄王长史  

祖咏 

汝颍俱宿好 往来托层峦 终日何寂寞 绕篱生蕙兰  

别怨  

祖咏 

送别到中流 秋船倚渡头 相看尚不远 未可即回舟  

终南望馀雪  

祖咏 

终南阴岭秀 积雪浮云端 林表明霁色 城中增暮寒  

句  

祖咏 

不知叠嶂夜来雨 清晓石楠花乱流  

第一百三十二卷 

湘夫人  

李颀 

九嶷日已暮 三湘云复愁 窅霭罗袂色 潺湲江水流  

佳期来北渚 捐佩在芳洲  

塞下曲  

李颀 

黄云雁门郡 日暮风沙里 千骑黑貂裘 皆称羽林子  

金笳吹朔雪 铁马嘶云水 帐下饮蒲萄 平生寸心是  

古塞下曲  

李颀 

行人朝走马 直指蓟城傍 蓟城通漠北 万里别吾乡  

海上千烽火 沙中百战场 军书发上郡 春色度河阳  

袅袅汉宫柳 青青胡地桑 琵琶出塞曲 横笛断君肠  

渔父歌  

李颀 

白首何老人 蓑笠蔽其身 避世长不仕 钓鱼清江滨  

浦沙明濯足 山月静垂纶 寓宿湍与濑 行歌秋复春  

持竿湘岸竹 爇火芦洲薪 绿水饭香稻 青荷包紫鳞  

于中还自乐 所欲全吾真 而笑独醒者 临流多苦辛  

东京寄万楚  

李颀 

濩落久无用 隐身甘采薇 仍闻薄宦者 还事田家衣  

颍水日夜流 故人相见稀 春山不可望 黄鸟东南飞  

濯足岂长往 一樽聊可依 了然潭上月 适我胸中机  

在昔同门友 如今出处非 优游白虎殿 偃息青琐闱  

且有荐君表 当看携手归 寄书不待面 兰茝空芳菲  

寄焦炼师  

李颀 

得道凡百岁 烧丹惟一身 悠悠孤峰顶 日见三花春  

白鹤翠微里 黄精幽涧滨 始知世上客 不及山中人  

仙境若在梦 朝云如可亲 何由睹颜色 挥手谢风尘  

